REZIME RADA

Vrijeme jeftine energije je iza nas. Gro energije Evropske Unije opskrbljuje se iz fosilnih goriva, čije su zalihe ograničene. Nus produkti u procesu pretvorbe energije su polutanti koji zagađuju zrak, vodu i zemlju. Ozonski omotač atmosfere je ozbiljno oštećen, zbog čega je efekat stakleničkih gasova sve izraženiji. Evropa danas uvozi 50% energije, a procjene su da će do 2020. godine uvoz porasti do 70%. Zbog svega naprijed navedenog Evropa želi promijeniti energetsku sliku, smanjiti ovisnost od uvoza, povećati sigurnost snabdjevanja, osigurati održivi razvoj, odnosno spriječiti dalju degradaciju okoliša.

Postizanje navedenih strateških ciljeva Evropska Unija namjerava postići povećanjem energetske efikasnosti i uvođenjem obnovljivih izvora ili ekološki čistih tehnologija.

Imperativ uvođenja novih ekoloških čistih tehnologija u našoj zemlji postavlja se ne samo zbog ispunjenja uslova, direktiva propisa Evropske Unije, i postizanja punopravnog članstva Evropske Unije, nego i zbog povećanja energetske efikasnosti, smanjenja ovisnosti od uvoza pojedinih energenata (nafte, gasa), i jednostavno rečeno uređenjem i poboljšanjem stanja energetskog sektora.

Uvođenje obnovljivih izvora u našoj zemlji je važno, ne samo zbog čuvanja ionako ograničenih količina fosilnih goriva i zaštite okoline (zaštita zdravlja), nego i zbog zapošljavanja populacije, koji je možda sada i najvažniji razlog uzme li se u obzir problem velike nezaposlenosti stanovništva u našoj zemlji. Stoga u uvođenju obnovljivih izvora energije država i društvo u cjelini trebalo bi pronaći svoju šansu prosperitetnog razvoja stvarajući energiju i goriva čija će cijena u budućnosti još više rasti.

Kao uslov uvođenja obnovljivih izvora jeste uspostaviti zakonodavni i pravni okvir, te izvršiti studije izvodljivosti primjene obnovljivih izvora energije. U cilju povećanja procenta zastupljenosti obnovljivih izvora energije, potrebno je riješiti problem nekonkurentnosti cijene proizvodnje energije iz ovih u odnosu na cijene proizvodnje energije konvencionalnih izvora.

Navedena nekonkurentnost može se riješiti odgovarajućim podsticajima za one koji uvode obnovljive izvore, te taksama za one koji koriste fosilna goriva.

Veliki iskorak u korištenju obnovljivih izvora moguće je svakako postići u stambenoj gradnji uvođenjem zakonskih propisa u istoj.

Razvoj svijesti stanovništva na povećanju energetske efikasnosti i racionalnom korištenju energije trebao bi biti stalan imperativ šire zajednice, a čija aktivnost bi svakako morala poteći i biti podržana od strane relevantnih stručnih vladinih i nevladinih organizacija, te od škola, elektro kompanija i dr.

Potrebno je da država zakonskim rješenjima stimuliše privatni sektor za investicije liberalizacijom tržišta, te finalnom privatizacijom energetskog sektora pojednostavi procedure za izdavanje koncesija i odobrenja za građenje energetskih objekata.

Rad pojašnjava osnovne principe energetske strategije Evropske Unije i razvoja energetskog sektora Evropske Unije u narednom periodu.

Ovaj rad daje trenutnu energetsku sliku, te izražava energetske potencijale Bosne i Hercegovine. U radu su detaljno istraženi potencijali moguće primjene obnovljivih izvora energije u Bosni i Hercegovini, te definisani načini, metodologija ili uslovi koje Bosna i Hercegovina treba ispuniti, kako bi se ostvarili ciljevi koje je zacrtala Evropska Unija u svojim strateškim dokumentima.

Postizanje navedenih ciljeva za Bosnu i Hercegovinu je važno ne samo zbog težnje Bosne i Hercegovine da pristupi Evropskoj Uniji, nego prije svega zbog poboljšanja ili popravljanja ukupne energetske slike u Bosni i Hercegovini.

Ovaj rad treba ukazati na potrebu povećanja svijesti građana o korištenju čistih alternativnih obnovljivih izbora energije u svim sektorima transporta, industrije, zagrijavanja i hlađenja, te konstantnoj štednji. U tom smislu potrebno je alarmiranje javnosti i edukacija od najnižih uzrasta.

Nadalje ovaj rad predstavlja metode primjene obnovljivih izvora energije i daje polazne osnove izrade energetske strategije Bosne i Hercegovine.

